
B9-0103/2023

Riżoluzzjoni tal-Parlament Ewropew dwar il-prijoritajiet tal-UE għas-67 sessjoni tal-
Kummissjoni tan-NU dwar l-Istatus tan-Nisa
(2022/2839(RSP))

Il-Parlament Ewropew,

– wara li kkunsidra s-67 sessjoni tal-Kummissjoni tan-NU dwar l-Istatus tan-Nisa u t-
tema prijoritarja tagħha "L-innovazzjoni u l-bidla teknoloġika, u l-edukazzjoni fl-era 
diġitali għall-kisba tal-ugwaljanza bejn il-ġeneri u t-tisħiħ tal-pożizzjoni tan-nisa u l-
bniet kollha",

– wara li kkunsidra l-Artikolu 157(4) tat-Trattat dwar il-Funzjonament tal-Unjoni 
Ewropea,

– wara li kkunsidra l-mistoqsija lill-Kunsill dwar il-prijoritajiet tal-UE għall-67 sessjoni 
tal-Kummissjoni tan-NU dwar l-Istatus tan-Nisa (O-000004/2023 – B9-0000/2023),

– wara li kkunsidra l-mistoqsija lill-Kummissjoni dwar il-prijoritajiet tal-UE għall-
67 sessjoni tal-Kummissjoni tan-NU dwar l-Istatus tan-Nisa (O-000005/2023 – 
B9-0000/2023),

– wara li kkunsidra l-Artikolu 136(5) u l-Artikolu 132(2) tar-Regoli ta' Proċedura tiegħu,

– wara li kkunsidra l-mozzjoni għal riżoluzzjoni tal-Kumitat għad-Drittijiet tan-Nisa u l-
Ugwaljanza bejn il-Ġeneri,

– wara li kkunsidra l-Artikolu 136(5) u l-Artikolu 132(2) tar-Regoli ta' Proċedura tiegħu,

A. billi l-ugwaljanza bejn il-ġeneri hija prinċipju fundamentali tal-UE minqux fl-Artikolu 2 
tat-Trattat dwar l-Unjoni Ewropea u fl-Artikolu 23 tal-Karta tad-Drittijiet Fundamentali;

B. billi r-rata ta' fertilità madwar id-dinja naqset bin-nofs f'dawn l-aħħar sebgħin sena u xi 
nazzjonijiet Ewropej qed iħabbtu wiċċhom mal-prospett li l-popolazzjonijiet tagħhom 
jonqsu bin-nofs sa tmiem is-seklu; billi r-rata ta' fertilità tal-UE, li hi ta' 1,5 biss, hija 
ferm inqas mil-livell sostenibbli ta' 2,1 ulied kull mara;

C. billi r-rati ta' infertilità li kulma jmur qed jiżdiedu jaggravaw il-problema tax-xitwa 
demografika tal-Ewropa, u fattur li qed jikkontribwixxi għal dan huwa l-fatt li l-koppji 
jiddeċiedu li jistennew sakemm ikollhom ħamsa u tletin sena jew aktar biex isiru 
ġenituri;

D. billi dawn jinkludu wkoll ommijiet li jkunu qed jistudjaw li jridu jibbilanċjaw l-istudji 
tagħhom mal-ħajja tal-familja;

1. Jindirizza lill-Kunsill ir-rakkomandazzjonijiet li ġejjin:

a. jafferma l-impenn sod tal-UE li tirrispetta l-kompetenzi tal-Istati Membri sa fejn 
kull Stat Membru jimmonitorja, permezz tal-korpi indipendenti, mhux ideoloġiċi 

u apolitiċi tiegħu, b'mod oġġettiv u newtrali, kwalunkwe disparità reali bejn il-
ġeneri f'dak l-Istat Membru fl-aċċess għall-ħiliet elettroniċi li xxekkel l-
indipendenza ekonomika, l-intraprenditorija u l-emanċipazzjoni tan-nisa, 
f'konformità mal-istorja, il-kultura u l-identità tiegħu;

b. iħeġġeġ lill-Istati Membri jiżviluppaw u jippromwovu għotjiet iffinanzjati mill-
Istat li jiffaċilitaw id-dħul tan-nisa fl-ekonomija diġitali u negozji ġodda oħra;

c. jippermettu lill-Istati Membri jimplimentaw taħlita ta' ħajja privata u ħiliet 
elettroniċi għan-nisa u l-bniet billi jippermettulhom bilanċ bejn ix-xogħol u l-ħajja 
tal-familja; jitħeġġeġ b'mod speċjali bilanċ bejn ix-xogħol u l-ħajja privata bl-
għan li jiżdiedu r-rati tat-twelid u l-indikaturi demografiċi li huma 
katastrofikament baxxi, filwaqt li l-ġenituri jiġu appoġġjati u jitnaqqsu l-faqar u l-
esklużjoni soċjali;

d. jiġi miġġieled il-fenomenu tal-"penali tal-maternità", li huwa l-iżvantaġġ li n-nisa 
bit-tfal jiltaqgħu miegħu meta mqabbla ma' nisa mingħajr tfal, b'riperkussjonijiet 
li jinkludu d-differenzi fil-pagi, l-imblukkar tal-karriera u t-tkeċċija;

e. iwiegħed l-appoġġ tiegħu lin-nisa determinati bħala tali bis-saħħa tal-bijoloġija 
tagħhom, u mhux "in-nisa fid-diversità kollha tagħhom", kif il-Kummissjoni u l-
Kunsill bdew jirreferu għall-irġiel bijoloġiċi li jidentifikaw lilhom infushom bħala 
nisa; jissottolinja l-effett negattiv li din l-awtoidentifikazzjoni tal-ġeneru għandha 
fuq id-drittijiet tan-nisa u tintemm il-promozzjoni persistenti tal-minoranzi 
sesswali;

f. iħeġġeġ lill-Istati Membri joffru flessibbiltà fil-liv tal-maternità u jestendu l-liv 
tal-paternità; jiġu promossi politiki addizzjonali dwar il-familja li jinkludu l-
ħolqien ta' kontribuzzjonijiet "ekonomiċi-strutturali", bħal pereżempju ċentri 
għall-indukrar tat-tfal, appoġġ għall-ewwel tqala, bonuses għall-indukrar matul il-
jum, indukrar fid-dar għal tfal b'mard kroniku jew b'diżabilità, u l-iżvilupp tal-
protezzjoni soċjali tal-familja għall-ibbilanċjar tal-ħajja tal-familja;

g. jiġu reżistiti l-isforzi għall-promozzjoni tal-immigrazzjoni bħala soluzzjoni għat-
tnaqqis qawwi fir-rata tat-twelid għall-mili ta' postijiet tax-xogħol battala; jiġu 
promossi miżuri biex in-nisa jilħqu l-milja tagħhom fl-ambitu tal-ħiliet diġitali u 
tal-bilanċ mar-rwol tagħhom bħala ommijiet li ma jinvolvux l-assistenza soċjali 
ideoloġika "favur l-immigrazzjoni";

h. iħeġġeġ lill-Istati Membri jimplimentaw miżuri soċjali biex jipproteġu u 
jiddefendu lin-nisa u l-bniet li jaħdmu mir-riskji dannużi tal-"proċess tal-
estrazzjoni tal-ħaddiema", inkluż billi jindirizzaw kwistjonijiet kritiċi bħal 
pereżempju l-paga minima għall-ħin reali tax-xogħol, miri tal-produttività tal-
ħaddiema li jkunu eżiġenti żżejjed, l-att li n-nies jiġu mġiegħla jaħdmu b'xejn u 
piżijiet oħra imposti fuq il-ħin tax-xogħol;

2. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni / Rappreżentant Għoli tal-Unjoni 
għall-Affarijiet Barranin u l-Politika ta' Sigurtà, u lir-Rappreżentant Speċjali tal-UE 
għad-Drittijiet tal-Bniedem.

